
TA’LIM JARAYONIDA 
BOSHLANG‘ICH SINF 
O‘QUVCHILARNI MANTIQIY 
FIKRLASHGA O‘RGATISH
Adizova Nigora Baxtiyorovna
BuxDPI professori, p.f.d.(DSc)

Bahodirova Mohinur Azamat qizi
BuxDPI magistranti

Annotatsiya: Ushbu maqolada ta’lim jarayonida o‘quvchilarda har bir masalaga ijodiy yondashish ko‘nikmalarini shakl-
lantirish zarurligi asoslab berilgan. Mualliflar ta’kidlashicha, muammoga ijodiy yondasha oladigan o‘quvchi mavjud muam
moning bir nechta yechimlari bo‘lishi mumkinligiga ishonch hosil qiladi hamda ushbu yechimlarni topish jarayonida o‘z 
bilim va ko‘nikmalarini to‘liq safarbar etadi. Tadqiqotda ijodiy, kritik, kommunikativ va mantiqiy fikrlashning o‘quvchilar 
tafakkurini rivojlantirishdagi o‘rni ilmiy asosda yoritilgan.

Kalit so‘zlar: mantiqiy fikrlash, kreativ fikrlash, kommunikativ fikrlash, kritik fikrlash, ijodiy fikrlash, mustaqil fikrlash, bilim, 
ko‘nikma, malaka.
Abstract: This article substantiates the necessity of developing students’ ability to approach educational tasks creatively. 
The authors emphasize that a learner who can creatively analyze a problem realizes that multiple solutions may exist 
and mobilizes their knowledge and skills to search for them. The study scientifically highlights the importance of logical, 
critical, communicative and creative thinking in enhancing students’ cognitive development.

Key words: logical thinking, creative thinking, communicative thinking, critical thinking, independent thinking, knowledge, 
skills, competencies.
Аннотация: В статье обоснована необходимость формирования у учащихся опыта творческого подхода к 
решению учебных задач. Авторы подчеркивают, что студент, способный творчески подойти к проблеме, убеж-
дается в существовании нескольких вариантов ее решения и мобилизует свои знания и умения для их поиска. 
В исследовании научно раскрыта роль логического, критического, коммуникативного и творческого мышления в 
развитии познавательной деятельности учащихся.

Ключевые слова: логическое мышление, творческое мышление, коммуникативное мышление, критическое 
мышление, самостоятельное мышление, знания, умения, компетенции.

KIRISH
Mantiqiy fikrlash ko‘nikmasiga ega bo‘lgan shaxs vaziyatni to‘g‘ri, obyektiv baholash, uning mazmun-

mohiyatini anglashga muvaffaq bo‘ladi. Vaziyatni to‘g‘ri baholash natijasida o‘quvchilarning xatti-harakatlari 
ijobiy xarakter kasb etib, o‘quv faoliyatining mahsuldorligi ortadi. Natijada o‘quvchilar ijtimoiy borliq va atrof-
muhitga nisbatan sinchkov, ehtiyotkorona munosabatda bo‘la boshlaydilar. O‘quvchilar o‘zlarining tahliliy 
faoliyatlariga tayangan holda tengdoshlari va atrofdagilarning xatti-harakatlarini baholaydilar hamda ularga 
nisbatan munosabat bildiradilar. Shuning uchun o‘quvchilarning mantiqiy fikrlashlari hayotiy zaruriyat sifatida 
e’tirof etiladi. Bu jarayonda o‘quvchilar o‘zlari duch keladigan muayyan muammolar va masalalarning yechimini 
topish uchun mantiqiy fikrlash ko‘nikmasiga ega bo‘lishlari zarurligiga ishonch hosil qilishlari muhimdir. Ularda 
bunday ishonch, avvalo, o‘qituvchilar va ota-onalar tomonidan hosil qilinishi kerak.

Shu bilan bir qatorda, ta’lim jarayonida o‘quvchilarda har bir masalaga ijodiy yondashish tajribasini ham 
shakllantirish lozim. Chunki muammoga ijodiy yondasha oladigan har bir o‘quvchi mavjud muammoning bir 
qancha yechimlari borligiga ishonch hosil qiladi va ushbu yechimlarni izlash uchun o‘zining bilim va ko‘nikma-
larini safarbar etadi.

O‘quvchilarni mantiqiy fikrlashga o‘rgatish uchun ularda dastlab tahlil qilish va umumlashtirish ko‘nikma-
lari bilan bir qatorda ijodkorlik hamda tashabbuskorlik sifatlarini tarkib toptirish talab etiladi. O‘qituvchi o‘quv
chilarning kuchi, tahliliy faoliyat tajribasi, tashabbuskorligi va ijodkorligiga ishonch hosil qilgan holda ular oldiga 
muayyan muammolarning yechimini izlash vazifasini qo‘yishi lozim.

O‘quvchilar muayyan hodisalarga o‘z munosabatlarini ifodalashlari jarayonida ularda mustaqil, mantiqiy 
fikrlash ko‘nikmasi tarkib topadi. O‘quvchi o‘zi va sinfdoshlarining xatolarini aniqlab, ularni bartaraf qilish yo‘lla-
rini izlaydi. Bu jarayonda o‘quvchilar muammoning yechimini topishga bo‘lgan intilishini o‘qituvchi muntazam 
rag‘batlantirishi maqsadga muvofiqdir. Chunki o‘z fikrining to‘g‘riligiga ishonch hosil qilgan o‘quvchi vujudga 
kelgan vaziyatlarni yanada chuqurroq tahlil qilishga intiladi.

Mantiqiy fikrlash natijasida o‘quvchilar muayyan holatning o‘zlari uchun qulay va foydali tomonlarini belgilab 
olish imkoniyatiga ega bo‘ladilar. O‘quvchilarning o‘z fikrlari to‘g‘riligiga bo‘lgan ishonchlari ularning har qanday 
muammo yechimini topa olishlarini anglab yetishlariga ko‘maklashadi. O‘qituvchilar o‘quvchilarda ana shunday 
ishonchni hosil qila olishlari lozim.

MAVZUGA OID ADABIYOTLAR SHARHI
O‘quvchilarni mantiqiy fikrlashga o‘rgatish sohasida mutaxassislar tomonidan turlicha yondashuvlar ilgari 

surilgan. O‘quvchilarni mantiqiy fikrlashga o‘rgatishda o‘qish, yozish, muloqot va matematik hisoblashning 
muhimligi E. G‘oziyev, R. G. Safarova, S. Inog‘omova, V. V. Laylo va M. Vertgaymerlar tomonidan ta’kidlab 
o‘tilgan. Ta’lim jarayoni oldiga qo‘yilgan eng muhim vazifalardan biri vujudga kelgan vaziyatlarni chuqur tahlil 
qiladigan, murakkab masalalarni yecha oladigan, milliy, umumdavlat va xalqaro darajada turli muammolarni 
yechishga ko‘maklashuvchi, mantiqiy fikrlovchi yoshlarni shakllantirishdan iborat. Bunday natijaga erishish 
uchun shunday pedagogik vaziyatni vujudga keltirish kerakki, bu jarayon o‘quvchilarning mantiqiy fikrlash 
ko‘nikmalarini shakllantirishga xizmat qilsin, ularni ongli bahs-munozara yuritish va fikrlashga chorlasin, o‘z 
nuqtai nazarlarini bayon qilishlariga imkoniyat yaratsin, o‘zaro fikr almashishlari uchun qulay shart-sharoitlar 
vujudga keltirilsin. Buning uchun o‘quv jarayonida o‘quvchilarga turli darajadagi axborotlar, mashq va masalalar 
taqdim etilib, ularning tahliliy faoliyati va topshiriqlar ustida mantiqiy fikrlash haqidagi imkoniyatlari aniqlanishi 
lozim.

Jahonning rivojlangan mamlakatlari ta’lim tizimida ham o‘quvchilarning mantiqiy fikrlash imkoniyatlarini 
kengaytirishga alohida e’tibor qaratilib kelinmoqda. V. I. Borodkin, B. M. Teplov, S. I. Gilmanshina, N. S. Motori-
gina, Ye. A. Markovskaya, Ye. A. Ponomareva, A. Z. Zak kabi olimlarning ilmiy tadqiqotlarida o‘quvchilarni 
mantiqiy fikrlashga o‘rgatish muammosi nazariy-empirik jihatdan tadqiq etilgan.

O‘quvchilarda nima to‘g‘ri-yu, qanday nuqtayi nazar noto‘g‘ri ekanligi vaziyatni tahlil qilish asosida aniqlash 
ko‘nikmasi shakllantiriladi. Ko‘plab mutaxassislar tomonidan inson tafakkurining imkoniyatlari kengligi e’tirof 
etilgan.

O‘quvchilarni mantiqiy fikrlashga o‘rgatish uchun ularning muayyan yosh davridagi imkoniyatlarini alohida 
hisobga olish zarur. O‘quvchilar o‘qituvchilar va kattalar tomonidan bildirilgan har bir fikrni to‘g‘ri, aniq haqiqat 
sifatida qabul qiladilar. O‘quvchilar atrof-olamni o‘rganish jarayonida mantiqiy fikrlash elementlarini o‘zlashtira 
boshlaydilar. Boshlang‘ich ta’lim jarayonida o‘quvchilarni mantiqiy fikrlashga o‘rgatish tizimli xarakter kasb 
etishi lozim.

TADQIQOT METODOLOGIYASI
O‘quvchilarni murakkab vaziyatlardan chiqish, sinovlar va o‘z fikrini bayon qilishdan qo‘rqmaslikka o‘rgati-

ladi. Dastlabki to‘siqlardan o‘tolmaslik, sinovlardan cho‘chish, bunday vaziyatdan tushkunlikka tushish holatla-
rini o‘qituvchi o‘z vaqtida bartaraf etishi kerak. O‘quvchilarga muayyan vaziyatlarda yaxshi va yomon holatlarni 
farqlay olish ko‘nikmasini tarkib toptirish ham mantiqiy fikrlashning asosiy elementlaridan biridir. O‘quvchilarda 
har qanday vaziyatdan to‘g‘ri qaror qabul qilgan holda chiqa olish ko‘nikmasini tarkib toptirish ham ularda 
mantiqiy fikrlashni shakllantirish uchun muhim ahamiyatga ega.

O‘quvchilar ko‘pincha mantiqiy fikrlashga moyil bo‘ladilar. O‘qituvchi ularning ushbu mayllarini muntazam 
rag‘batlantirishi kerak. O‘quvchilarda hosil bo‘ladigan noto‘g‘ri fikrlar, xulosalar va hukmlardan ularni o‘z vaqtida 
xalos qilish o‘qituvchining muhim vazifalaridandir. Buning uchun ularda fikrlar va dalillarni qiyoslash ko‘nikma-
sini tarkib toptirish talab etiladi.

Boshlang‘ich sinf o‘quvchilarini mantiqiy fikrlashga o‘rgatishga yo‘naltirilgan pedagogik jarayonda dastlab 
bir qator vazifalarni hal qilish lozim. Ular:

a)	 o‘quvchilarni mantiqiy fikrlash ko‘nikmalarini egallashga ruhan tayyorlash;

b)	 o‘quvchilarning o‘z fikrlari mantiqiy asosga egaligi va qat’iyligiga bo‘lgan ishonchlarini barqarorlashtirish;

d)	 muayyan sinf o‘quvchilarida jamoaviy tarzda mantiqiy fikr yuritishga yo‘naltirilgan pedagogik vaziyatlarni 
tashkil etish kabilar.

Boshlang‘ich sinf o‘quvchilarida mantiqiy fikrlash ko‘nikmalarini shakllantirish o‘ta murakkab pedagogik 
jarayon bo‘lib, u tizimli pedagogik chora-tadbirlarni amalga oshirishni talab qiladi. Mantiqiy operatsiyalar asosida 
tashkil etilgan o‘quv jarayonida o‘quvchilarning fikrlash doiralari kengayadi. Kichik maktab yoshidayoq o‘quvchi-
larda u yoki bu hodisa, xatti-harakat va vaziyat haqida muayyan fikr hosil bo‘ladi. O‘quvchilarning fikrlash jaray-
onlari aniq, obrazli tafakkur yuritish tarzida amalga oshadi. Boshlang‘ich sinf o‘quvchilari masal, ertak, maqol 
va matallar mazmunini obrazlar vositasida idrok etadilar va obrazlarga tayangan holda mantiqiy fikr yuritadilar. 
O‘qituvchi boshlang‘ich sinf o‘quvchilarini mantiqiy fikrlashga o‘rgatishda xuddi mana shu holatga e‘tibor qarat-
ishi talab etiladi.

Taniqli ma’rifatparvar olim A. Fitrat o‘zining “Tarbiyayi avlod” (“Avlod tarbiyasi”) va “Tarbiyayi fikriya” (“Fikr 
tarbiyasi”) asarlarida “sog‘lom fikrlilik” insonni saodatga undashini alohida ta’kidlagan edi. U “Fikr tarbiyasi” 
asarida quyidagilarni alohida ko‘rsatib o‘tgan: “Fikr va aql insonni kamolotga yetkazadi va o‘qish, o‘rganish 
qobiliyati uni saodatmand qiladi. Insonning komil aqli yaxshilik muhokamasidir”. Ko‘rinib turibdiki, ajdodlarimiz 
o‘z davrlaridayoq bolalarni mantiqiy fikrlashga undash nihoyatda zarurligini uqtirganlar.

Bugungi kunga kelib shaxsning mantiqiy fikrlashi inson aqliy kamolotining muhim omili ekanligi ilmiy jihatdan 
asoslanmoqda. Mantiqiy fikrlashning asosiy belgilari taniqli psixolog olim J. Piaje fikricha quyidagilardan iborat:

1.	 O‘quvchilar o‘z bilimlarini muayyan masalalarni yechishda tatbiq eta olsalargina ularda bilimdonlik va 
mantiqiy fikrlash rivojlanadi.

2.	 Mantiqiy fikrlash ta’lim jarayoniga jo‘shqinlik baxsh etadi, mashg‘ulotlar jarayonida o‘qituvchi hamda o‘quv
chi orasida o‘zaro hamkorlik muhiti vujudga keladi.

Shunga ko‘ra, boshlang‘ich sinf o‘quvchilarini mantiqiy fikrlashga o‘rgatish ularda bilim olishga ishtiyoqni 
kuchaytiradi hamda ta’lim jarayonida o‘qituvchi, o‘quvchilar va o‘quv materiali o‘rtasidagi o‘zaro didaktik muno-
sabatlarni vujudga keltiradi, o‘quvchilarning aqliy taraqqiyotini jadallashtiradi, o‘quv faoliyati mahsuldorligini 
ta’minlaydi.

Shaxs idrokining rivojlangan shakli tushunish demakdir. O‘rganilayotgan tushuncha va hodisalarni to‘g‘ri 
idrok etish, ular o‘rtasidagi aloqadorlikni anglab yetish, tushuncha va hodisalarning asosiy va ikkinchi darajali 
belgilarini ajrata olish, o‘quv materialining tarkibiy qismlari va ular o‘rtasidagi bog‘lanishlarni farqlash natijasida 
o‘quvchilarda mantiqiy fikrlash jarayoni uzluksiz rivojlanadi.

TAHLIL VA NATIJALAR
Taniqli pedagog J. Dyui ta’biricha, o‘quvchilar muayyan muammo bilan shug‘ullanganlarida ularda izchil 

tarzdagi mantiqiy fikrlash ko‘nikmalari hosil bo‘ladi. Shu sababli, o‘quv jarayonining boshlang‘ich nuqtasi 
hisoblangan, biror vaziyat yoki hodisaga tegishli bo‘lgan eng muhim savol – bu hodisa qanday muammoni 
vujudga keltirishini anglatadigan savoldir. Faqatgina muayyan muammoning mohiyatini anglab, murakkab 
masalalarni yechish uchun o‘zining rivojlanish yo‘lini belgilab olgandagina o‘quvchilar mantiqiy fikrlash layo-
qatiga ega bo‘ladilar. Darhaqiqat, ta’lim-tarbiya jarayonida o‘quvchilarning mustaqil fikrlash darajasini aniqlash 
zaruriyati mavjud. Chunki mantiqiy fikrlash mustaqil fikrlashning tarkibiy qismidir.

Ma’lumki, fikrlash, ayniqsa mantiqiy fikrlash o‘ta murakkab psixologik jarayon bo‘lib, o‘quv materiallari, 
turli tushuncha va hodisalar haqida o‘ylash, ularni o‘zaro taqqoslab, o‘ziga xos belgi va xususiyatlarini ajratish, 
qo‘yilgan topshiriq va muammolarni yechishga intilish jarayonida namoyon bo‘ladi. Anglangan o‘quv materiali 
yoki voqea-hodisalarning o‘quvchilar tomonidan tahlil etilishi natijasida ularda mantiqiy fikrlash vujudga keladi. 
Mustaqil ishlar, egallangan bilimlarni amalda qo‘llash, muammoli vaziyatlarni yechish o‘quvchilarning mantiqiy 
fikrlash jarayonlarini jadallashtiradi.

Mantiqiy fikrlash atamasi ilk bor o‘tgan XX asrning 50-yillarida vujudga kelgan. Mazkur ko‘nikmani aniqroq 
tavsiflash uchun muayyan fikrlash ko‘nikmalari ustida to‘xtalish maqsadga muvofiqdir. Chunki bu ko‘nikmalar 
o‘quvchilarda mantiqiy fikrlashni tarkib toptirish uchun nihoyatda zarurdir.

O‘quvchilarda mantiqiy fikrlashni shakllantirish uchun zarur bo‘lgan holatlardan biri – murakkab hodisa
larning mohiyatini anglash ko‘nikmasining mavjudligidadir. Boshlang‘ich sinf darslarida o‘quvchilar murakkab 
masalalarni yechish, voqea-hodisalarni taqqoslash, umumlashgan xulosalar chiqarish uchun mantiqiy fikrlashga 
majbur bo‘ladilar. Chunki murakkab o‘quv materiallarini o‘zlashtirish o‘quvchilardan mantiqiy fikrlashni talab 
qiladi. Mantiqiy fikrlash esa o‘quvchining tahliliy tafakkurini shakllantirishga xizmat qiladi.

Amalga oshirilgan tahlillar natijasida quyidagilarni bayon qilish maqsadga muvofiq hisoblanadi: mantiqiy 
fikrlash bilimdonlik va mustaqil fikrlashning tarkibiy qismi bo‘lib, u shaxsning obyektiv fikrlash va moddiy borliqni 
to‘g‘ri idrok etish imkoniyatini kengaytiruvchi aqliy hodisadir.

Ushbu aqliy faoliyatda g‘oya va imkoniyatlarni ijodkorlik bilan uyg‘unlashtirish, konsentratsiyalash hamda 
axborotlarni qayta tahlil etishga zamin yaratiladi.

Mantiqiy fikrlashda g‘oyalar va ularning ahamiyati ko‘p fikrlilik nuqtai nazaridan ko‘rib chiqiladi hamda ular 
boshqa g‘oyalar bilan taqqoslanadi. Unda izohlash, taqqoslash, tahlil qilish, qo‘llash, muammolarni hal qilish 
yoki yangi fikr kashfiyotiga alohida e’tibor beriladi. Bunda:

a)	 har qanday mantiqiy fikrlash jamiyatning ehtiyoji natijasida yuzaga keladi, shakllanadi va ma’naviy-
madaniy, ijtimoiy asoslariga tayanadi. Mantiqiy fikr ijtimoiy xarakterga ega, u insonning jamiyatdagi faoliyati 
bilan bog‘liq;

b)	 mantiqiy fikrlash inson faoliyati shakllaridan biridir, ya’ni jamiyat hodisalari va unda kechadigan ijtimoiy-
siyosiy, madaniy-mafkuraviy, iqtisodiy hamda ma’naviy jarayonlarni tahlil qilish va baholashdan iboratdir. U 
atrof-muhit va ijtimoiy borliqni bilish, anglash natijasida vujudga keladi;

d)	 o‘quvchilarni mantiqiy fikrlashga o‘rgatish orqali ularda jamiyat va ijtimoiy borliqqa nisbatan obyektiv muno-
sabat qaror toptiriladi.

Mustaqillikning dastlabki kunlaridan boshlab o‘quvchi-yoshlarning mantiqiy fikrlash ko‘nikmalarini shakllan-
tirish uchun ijtimoiy-huquqiy muhit yaratildi. Bugungi taraqqiyot voqealar rivojini butun mohiyati bilan anglash, 
dunyoga kengroq va teranroq nazar bilan qarashni taqozo etmoqda.

Shu jihatdan qaraganda, ta’lim jarayonida o‘quvchilarni mantiqiy fikrlashga o‘rgatish muhim vazifalar 
sirasiga kiradi. O‘quvchilar yangi axborotlarni egallash jarayonida ularni mustaqil ravishda baholashlari, 
obyektiv munosabatda bo‘lishlari, ulardan o‘z ehtiyoj va maqsadlari yo‘lida foydalanish yo‘llarini bilishlari zarur.

Mantiqiy fikrlash ko‘nikmasini egallash uchun o‘quvchilar ijodiy fikrlashlari, o‘z fikrlarini boshqalarniki bilan 
qiyoslay olishlari lozim.

Mantiqiy fikrlash natijasida o‘qituvchi va o‘quvchilar orasida muloqot vaziyati vujudga keladi. O‘quvchi-
larda mantiqiy fikrlashni shakllantirish natijasida o‘quv jarayoni ishchanlik ruhiga ega bo‘ladi. Har bir o‘quvchi 
o‘quv materialini qanday o‘zlashtirayotganligi, ularning o‘zlari tomonidan qiyoslash va mantiqiy tahlil qilish orqali 
aniqlanadi.

O‘quvchilarda mantiqiy fikrlashni shakllantirish uchun ularning shaxsiyatini hurmat qilish, qo‘llab-quvvat-
lash lozim. Demak, jamiyat hayotining jadal rivojlanishi yoshlarda mustaqil, mantiqiy fikrlashning shakllanganlik 
darajasiga ham bog‘liq. Shuning uchun o‘quvchilarda erkin mushohada qilish, mantiqiy fikrlash ko‘nikmalarini 
shakllantirish ijtimoiy-pedagogik zaruriyatdir.

O‘qituvchining vazifasi – o‘quvchilarda mantiqiy fikrlashni shakllantirishga xizmat qiladigan pedagogik 
muhitni vujudga keltirishdan iborat.

O‘quvchilarni mantiqiy fikrlashga o‘rgatishda quyidagilarga e’tibor qaratish lozim:

•	 o‘quvchilarda ularning o‘zigagina xos bo‘lgan tahliliy nuqtai nazarni qaror toptirish;

•	 fikrlarni qiyoslash ko‘nikmasini shakllantirish;

•	 o‘quvchilarni murakkab muammolarni yechishga o‘rgatish;

•	 dalillarga asoslangan holda bahslashishga odatlantirish;

•	 yagona fikrga kelish uchun sinfdoshlari bilan o‘zaro hamkorlik muhitini qaror toptirish;

•	 o‘quvchilarda mavjud bo‘lgan bilimlarning ularda mantiqiy fikrlash ko‘nikmalarini shakllantirishga qanchalik 
xizmat qilishini aniqlash.

O‘quvchilarni faol fikrlash jarayoniga olib kirish, muammoli vaziyatlarni hal qilishga o‘rgatish ularda mantiqiy 
fikrlashni tarkib toptirish uchun muhimdir.

Boshlang‘ich sinf o‘quvchilarining mantiqiy fikrlash ko‘nikmalari yozma ish mashg‘ulotlari davomida yaqqol 
namoyon bo‘ladi. “Yozuvda, – deb ta’kidlaydi S. S. G‘ulomov, – fikrlash jarayonini kuzatish mumkin bo‘ladi va 
bu o‘qituvchi uchun ham qulaylik yaratadi. Yozayotgan o‘quvchi doimo faol bo‘ladi. U doim mustaqil fikrlaydi va 
bunda o‘zida mavjud bo‘lgan barcha bilimlardan foydalanadi. U o‘z fikrini mustahkamlash uchun yetarli dara-
jadagi ishonchli dalillarni qatorlashtirib tashlaydi. Bundan tashqari, u o‘z tabiati jihatidan ijtimoiy xarakterga ega 
bo‘ladi. Chunki xat yozuvchi uni o‘qiydiganga mo‘ljallab yozadi. O‘quvchi uchun eng qimmatlisi – o‘qituvchining 
uning ishiga qiziqishi va unga hurmat bilan qarashi, o‘z fikrlari to‘g‘risida sinfdoshlari, boshqa o‘qituvchilar, 
ota-onalar va hatto notanish kishilar bilan o‘rtoqlashish imkoniyatiga ega bo‘lganligidir”. Shunday ekan, yozma 
ishlarni mantiqiy fikrlashni shakllantirishning muhim vositasi sifatida qarash mumkin.

O‘quvchilarda mantiqiy fikrlash ko‘nikmalari uch bosqichda shakllanadi, ular: o‘quvchilarda bilim egal-
lashga qiziqish uyg‘otish, mayl hosil qilish, o‘zlashtirilgan bilimlarini idrok qilishlariga imkoniyat yaratish hamda 
tug‘ilgan fikrlarni mushohada qilishga undash.

Boshlang‘ich sinf o‘quvchilarining mantiqiy fikrlash jarayoni ularda tanqidiy fikrlash uchun mayl hosil qilish 
bosqichidan boshlanadi. Bu jarayonda o‘quvchilarda taqdim etilgan bilimlarga nisbatan qiziqish hosil bo‘ladi, 
vaziyatni aniq tasavvur qilishlari uchun muayyan savollar tug‘iladi. Ikkinchi bosqichda o‘quvchilar o‘zlashtirgan 
bilimlarning mazmun-mohiyatini anglab, idrok eta boshlaydilar. Bu jarayonda o‘quvchilar erishgan yutuqlari 
uchun o‘qituvchilar tomonidan rag‘batlantiriladilar. Natijada ularda izlanuvchanlik sifatlari qaror topa boshlaydi. 
Uchinchi bosqichda o‘quvchilarda o‘zlari egallagan bilimlarni umumlashtirish, o‘zaro qiyoslash, voqea-hodisa
larni baholash, egallagan bilimlarini yangi vaziyatlarda qo‘llash, o‘zlashtirilgan axborotlar ustida mushohada 
yuritish, o‘zaro munozaraga kirishish va o‘z fikrlarini himoya qila olishga oid dastlabki ko‘nikmalar shakllana 
boshlaydi.

Boshlang‘ich sinf o‘quvchilarining erkin mushohada qilishlari uchun birinchi bosqich muhim ahamiyatga 
ega. Bu davrda o‘quvchilarda yangi bilimlar egallash va maqsadga erishishga intilish kuchli bo‘ladi. Mazkur 
bosqichda mantiqiy fikrlash faoliyatining bir nechta turlari amalga oshiriladi. Birinchidan, kichik maktab yoshi-
dagi o‘quvchilar muayyan mavzu to‘g‘risida bilganlarini tiklashda faol ishtirok etadi. Bu esa ularni o‘z bilimlarini 
tahlil qilish va o‘rganilgan mavzu haqida o‘ylashga undaydi.

Mustaqil ravishda tanlangan maqsadlar tashqaridan majburiy kiritilgan maqsadlardan kuchliroq bo‘ladi. 
O‘quvchining shaxsiy qiziqishlari uning xususiy maqsadlarini belgilaydi. Agar ularning qiziqishlari barqaror 
bo‘lmasa, o‘qishga bo‘lgan mayllari pasayadi. O‘quvchilar o‘zlarida tug‘ilgan savollarga javob topganlaridagina 
ular taqdim etilgan axborotlarni to‘g‘ri tushunib, anglab yetadilar.

Boshlang‘ich sinf o‘quvchilari taqdim etilgan axborotlarni anglash jarayonida o‘zlarida mavjud bo‘lgan 
ma’lumotlar bilan uyg‘unlashtirgan holda qabul qiladilar.

XULOSA VA TAKLIFLAR
O‘quvchilarning mantiqiy fikrlash ko‘nikmasi ularning fikr-mulohazalari qo‘llab-quvvatlanganda va o‘qi

tuvchilar tomonidan rag‘batlantirilganda izchil shakllanadi. O‘quvchilarning o‘z shaxsiy qarashlarini ifodalash-
lariga ta’lim jarayonida imkoniyat yaratish kerak.

Mantiqiy fikrlash ko‘nikmalarining shakllanishi o‘quvchiga quyidagi imkoniyatlarni beradi:

•	 o‘quvchilarning fikrlash jarayoni jadallashadi;

•	 o‘quvchilar o‘z oldilariga aniq maqsadlar qo‘ya boshlaydilar hamda ushbu maqsadga erishish yo‘llarini 
izlaydilar;

•	 o‘quvchilar o‘zaro bir-birlari bilan faol muloqotga kirishish ko‘nikmasini egallay boshlaydilar;

•	 o‘quvchilarda bilim olish, yangi axborotlarni o‘zlashtirishga bo‘lgan qiziqishlar ortadi;

•	 o‘quv-biluv jarayonida o‘quvchilarda faollik ta’minlanadi;

•	 o‘quvchilarda ular orasida vujudga kelgan rang-barang fikrlarni tinglash va mushohada qilish ishtiyoqi 
kuchayadi;

•	 o‘quvchilarda o‘z fikrlarini dadil bayon qilish ehtiyoji vujudga keladi;

•	 o‘quvchilar egallagan bilim va tushunchalarini qayta ishlash, ular yordamida fikr ifodalash imkoniyatiga ega 
bo‘ladilar.

Mantiqiy fikrlashni shakllantirishda o‘quvchilar bilan guruhli ishlashni yo‘lga qo‘yish natijasida kutilgan 
samaradorlikka erishish mumkin. Bunda ularning muloqotga kirishish, fikrlash, o‘z fikrini mustaqil bayon etish 
va o‘zaro tasdiqlatish imkoniyatlari kengayadi. Natijada ular faol va to‘g‘ri nuqtayi nazarga ega bo‘la boshlay-
dilar. O‘quvchilarni mantiqiy fikrlashga o‘rgatishda ular bilan o‘qituvchilar orasida o‘zaro hamkorlik, jonli va 
ishchan muloqot vujudga keltirilishi kerak.

Foydalanilgan adabiyotlar ro‘yxati: 

b.
2.	 Azizxo‘jayeva N. N. Pedagogik texnologiya va pedagogik mahorat. – Toshkent: TDPU, 2003. – 175 b.
3.	 Akramova G. R. Boshlang‘ich sinf o‘quvchilarida tolerantlik tushunchalarini shakllantirishning didaktik asoslari: Ped. 

fan. nom. diss. – Toshkent: O‘zPFITI, 2007. – 50 b.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

13.00.02

01.00.00

10.00.00

11.00.00

